
Беларускі дзяржаўны тэхналагічны ўніверсітэт 
АСАБЛІВАСЦІ АДАПТАЦЫІ І АКУЛЬТУРАЦЫІ  
БЕЛАРУСКІХ ЭМІГРАНТАЎ У ЗША (1918–1939 гг.) 

Артыкул даследуе асноўныя фактары, якія ўплываюць на працэсы сацыяльнай, эканамічнай, 
псіхалагічнай адаптацыі і акультурацыі беларускіх эмігрантаў у Злучаных Штатах Амерыкі  
ў міжваенны перыяд. Аўтар мяркуе, што тэарэтычныя аспекты даследавання адаптацыйных 
працэсаў павінны дапамагчы ў развіцці гістарычных метадаў вывучэння эміграцыных хваляў. 
Асаблівая ўвага нададзена аналізу індывідуальнай і першапачатковай адаптацыі беларусаў  
у ЗША з 1918 па 1939 г. Негатыўным наступствам адаптацыйных працэсаў з’яўляецца акульту-
рацыйны стрэс, які можа прывесці да высокага ўзроўню псіхалагічнага і фізічнага дыстрэсу. 
Абапіраючыся на сучасныя даследаванні, можна сцвярджаць, што ўзровень акультурацыйнага 
стрэсу залежыць ад шматлікіх фактараў, такіх як стратэгія акультурацыі, характарыстыкі 
акультурацыйнай групы і прымаючага грамадства.  

Заканадаўства Злучаных Штатаў Амерыкі абмяжоўвала міжваенную эміграцыйную хвалю. 
Асноўная маса беларускіх эмігрантаў з’яўлялася прадстаўнікамі эканамічнай эміграцыі. 
Цэнтрам палітычнай актыўнасці ў ЗША быў Беларускі нацыянальны камітэт. У Дэтройце было 
арганізавана Беларускае народнае таварыства. Міжкультурныя адрозненні аказвалі ўплыў на 
фарміраванне нацыянальнай ідэнтычнасці беларускай дыяспары ў Амерыцы. Грамадская 
актыўнасць беларусаў была важным фактарам іх адаптацыі да новых умоў жыцця.  

Ключавыя словы: беларуская дыяспара, ЗША, эміграцыя, псіхалагічная адаптацыя, акуль-
турацыя, акультурацыйны стрэс, нацыянальная ідэнтычнасць. 

FEATURES OF ADAPTATION AND ACCULTURATION  
OF THE BELARUSIAN EMIGRANTS IN THE USA (1918–1939) 

The article examines the main factors that influence the processes of the social, economic, psychological 
adaptation and acculturation of the Belarusian emigrants in the United States of America during the inter-war 
period. The author considers that theoretical researches of the adaptive process can help to develop the histor-
ical methods for the study of the emigratory wave. The focus is made on the analysis of the individual and 
primary adaptation of Belarusians in the USA from 1918 till 1939. Acculturative stress is defined as negative 
consequence of the adaptive processes. It may be related to the high level of psychological and physical dis-
tress. According to the contemporary view, the level of acculturative stress depends on the multiple factors, 
such as the strategy of acculturation, characteristics of the acculturating group and the host society. 

The inter-war emigratory wave was restricted by the laws of the United States of America. The ma-
jority of the Belarusian emigrants were the representatives of the economic emigration. The political 
activities in the USA centered around the Belarusian National Committee. The Belarusian National As-
sociation was organized in Detroit. The cross-cultural differences formed the national identity of the 
Belarusian diaspora in America. The public activity of Belarusians was the important factor for their 
adaptation to the new condition of the life.  

Key words: Belarusian diaspora, USA, emigration, psychological adaptation, acculturation, accul-
turative stress, national identity. 

Уводзіны. Вывучэнне гісторыі беларускага 
замежжа прадстаўлена даследаваннямі ў галіне 
палітычных, эканамічных, сацыяльных, этніч-
ных, культурных і псіхалагічных працэсаў. 
Эміграцыю немагчыма разглядаць па-за межамі 
праблем індывідуальнай адаптацыі асобы. 
Сучасныя спецыялісты ў пытаннях дыяспа-
ральнасці надаюць значную ўвагу аспектам 
сацыяльна-эканамічнай і псіхалагічнай адапта-
цыі прадстаўнікоў эміграцыйных хваляў. 

Асноўная частка. У навуковых работах па 
этнічнай псіхалогіі прынята выдзяляць знеш-
нюю і ўнутраную адаптацыю эмігрантаў у пры-
маючым грамадстве. Пры ўнутранай адаптацыі 
асоба пачынае адчуваць камфорт у іншакуль-
турным асяродку, яе паводзіны характарызу-
юцца псіхаэмацыйнай стабільнасцю. Пры знеш-
няй адаптацыі эмігранты пачынаюць прымаць 
актыўны ўдзел у грамадскім і палітычным 
жыцці дзяржавы-рэцыпіента. Праблемы розных 

стадый адаптацыі беларускіх эмігрантаў у ЗША 
неабходна разглядаць асобнай тэмай, аднак 
дадзены працэс меў відавочную розніцу ў 1920-я 
і 1930-я гг.  

Вывучэнне аспектаў адаптацыі звычайна 
праводзіцца ў кантэксце акультурацыі. Акуль-
турацыя – гэта працэс змены стандартаў па-
водзін эмігрантаў пад уплывам іншай культу-
ры, які складаецца з наступных стадый: кан-
такт, канфлікт, крызіс і адаптацыя [1, с. 6]. Вы-
бар стратэгіі акультурацыі для кожнай асобы 
індывідуальны. Беларускія эканамічныя эміг-
ранты ў міжваенны перыяд імкнуліся да стра-
тэгій асіміляцыі ці інтэграцыі ў прымаючае 
амерыканскае грамадства. 

Гісторыя Злучаных Штатаў Амерыкі непа-
рыўна звязана з эміграцыйнымі працэсамі, а ў 
пачатку ХХ ст. краіна перажывала сапраўдны 
эміграцыйны бум. Асноўная маса беларускіх 
эмігрантаў у міжваенны перыяд паходзіла з 
тэрыторыі Заходняй Беларусі. У 1920-я гг. так-
сама вызначыліся сваёй актыўнай грамадскай 
пазіцыяй тыя беларусы, што патрапілі ў ЗША 
да 1918 г., змаглі ўладкавацца на сталую працу 
і пачалі выступаць з нацыянальнымі ініцыя-
тывамі для беларускай дыяспары. 

Падлікі гісторыкаў па колькасці беларускіх 
эмігрантаў у міжваенны перыяд адрозніваюцца 
сваёй недакладнасцю. У анкетах эмігрантаў не 
было звестак пра нацыянальнасць, што значна 
ўскладняе даследаванне. Высновы можна рабіць 
зыходзячы з веравызнання асоб, якія паходзілі з 
тэрыторыі Заходняй Беларусі. Польская статыс-
тыка змяшчае дакладныя звесткі пра колькасць 
праваслаўных эмігрантаў, рыма-каталікоў, 
грэка-каталікоў, пратэстантаў і іўдзеяў. Значная 
частка праваслаўных эмігрантаў, а таксама 
пэўныя каталікі з тэрыторыі Заходняй Беларусі 
лічылі сябе беларусамі. 

У працэсе акультурацыі эмігранты ў ЗША 
былі вымушаны прымаць тыповыя рысы «аме-
рыканізму» – індывідуалізм, канфармізм, культ 
поспеху, прагматызм і практыцызм. Нягледзя-
чы на тое, што міжэтнічныя кантакты заўсёды 
суправаджаюцца складанасцямі, у амерыканс-
кім грамадстве асобам з невысокім сацыяльным 
статусам (як большасць беларускіх эмігрантаў) 
прымаць новыя нормы паводзінаў было значна 
прасцей, чым у іншых краінах свету. Грамадст-
ва ЗША адрознівалася сваім талерантным стаў-
леннем да культурнай розніцы, у міжнацыя-
нальных адносінах там дзейнічала канцэпцыя 
«плавільнага катла». 

Непасрэдны ўплыў на асобу ў складаным 
перыядзе акультурацыі прынята называць 
акультурацыйным стрэсам, які суправаджаецца 
шматлікімі псіхалагічнымі праяўленнямі ды-
стрэсу. Акультурацыйны стрэс – гэта рэакцыя 

індывідаў на іншую культуру, на змены каш-
тоўнасцей, сістэмы норм і паводзін. Узровень 
стрэсу залежыць ад шматлікіх фактараў, такіх 
як стратэгія акультурацыі, характарыстык 
эміграцыйнай групы і аўтэхтоннага насель-
ніцтва [2]. Некаторыя псіхолагі імкнуцца выка-
рыстоўваць тэрмін «акультурацыйны шок», каб 
падкрэсліць праблемны стан асобы, высокі 
ўзровень нервознасці, звязаны са згубай звык-
лага асяродка ў перыяд першапачатковай адап-
тацыі. Паняцце «акультурацыйны стрэс» набы-
ло большую распаўсюджанасць, бо пры ўмове 
стрэсаўстойлівасці эмігрантаў вопыт акуль-
турацыі для асоб можа быць як негатыўным, 
так і пазітыўным. 

Праяўленнямі рэакцый акультуацыйнага 
стрэсу беларусаў у ЗША сталі іх апублікаваныя 
лісты на старонках перыядычных выданняў, дзе 
аспісваліся іншыя ўмовы вядзення сельскай 
гаспадаркі, уражанні ад незнаёмай флоры і фаў-
ны, глыбокае пачуццё суму, страх беспрацоўя  
і г. д. Інфармацыю пра дзейнасць беларусаў у 
ЗША перыядычна размяшчала беларускамоў-
ная віленская прэса, спецыяльныя рубрыкі вялі 
газеты «Беларуская крыніца», «Змаганне», 
«Родны край», «Беларускі звон». Асобную гру-
пу гістарычных крыніц складаюць перыядыч-
ныя выданні беларускіх эмігрантаў у ЗША, 
такія як «Праўда» (Нью-Йорк), «Амерыканскі 
беларус» (Чыкага), «Беларуская трыбуна» 
(Чыкага). 

Псіхалагічную падтрымку эмігрантам у 
перыяд адаптацыі аказвалі рэлігійныя ўста-
новы. Адной з важных ініцыятыў беларусаў у 
ЗША стала ідэя адчыніць касцёл у Чыкага спе-
цыяльна для каталікоў-беларусаў [3]. Адным з 
самых вядомых беларускіх каталіцкіх святароў 
у Амерыцы быў ксёндз Янка Тарасевіч. Бе-
ларускія каталікі ў Чыкага мелі істотны ўплыў 
на ўсю нацыянальную дыяспару, іх дзейнасць 
была накіравана супраць магчымага паглынан-
ня беларусаў больш колькаснай і арганізаванай 
польскай дыяспарай. 

Дзяржаўная палітыка Злучаных Штатаў 
Амерыкі з пачатку ХХ ст. абапіралася на ідэі 
хуткай інтэграцыі і асіміляцыі эмігрантаў у 
поліэтнічным прымаючым грамадстве. На ўра-
давым узроўні абмяркоўваліся меры па нату-
ралізацыі новых грамадзян дзяржавы, спецыя-
льна распрацоўваліся вучэбныя курсы, друкава-
ліся падручнікі і рабочыя сшыткі для эмігрантаў. 
Пытаннямі асіміляцыі эмігрантаў займаўся 
адмысловы орган – Бюро па натуралізацыі [4,  
с. 117]. Спецыяльную падтрымку асобам 
імкнуліся арганізаваць шматлікія амерыканскія 
грамадскія і дабрачынныя арганізацыі, аднак 
поспехі іх дзейнасці ў гады Вялікай дэпрэсіі 
былі нязначнымі. 

У 1920-я г. адбыліся істотныя змены эміг-
рацыйнага заканадаўства ЗША. Была распраца-
вана комплексная палітыка, якая абмяжоўвала 
колькасць эмігрантаў, аналізуючы іх эканамічны 
патэнцыял для развіцця краіны. 19 мая 1921 г. 
быў прыняты Закон «Аб абмежаванні (ліміта-
ванні) колькасці замежнікаў у ЗША», які пры-
маў квоту на эміграцыю ў памеры 3% ад ліку 
той нацыянальнасці, якая пражывала ў Амеры-
цы ў 1910 г., а 26 мая 1924 г. быў прыняты Закон 
«Па абмежаванні (лімітаванні) эміграцыі за-
межнікаў у Злучаныя Штаты і для іншых мэ-
таў», вядомы як закон Джонсана-Рыды, які ска-
раціў квоты для эмігрантаў да 2% ад колькасці 
ўраджэнцаў пэўнай нацыі, зарэгістраванай у 
ЗША падчас перапісу 1890 г. [5, с. 90]. Па-за 
межамі квоты ў краіну дапускаліся жонкі і дзеці 
амерыканскіх грамадзян, акцёры, спевакі, му-
зыканты, выкладчыкі, святары, медыкі. Асноў-
най мэтай заканадаўчых актаў стаў кантроль над 
колькасцю і якасцю эміграцыйнай плыні. 

Развіццё асобы эмігранта ў амерыканскім 
грамадстве было звязана з супярэчнасцямі 
духоўна-псіхалагічнага і культурнага характару. 
Як сцвярджаюць спецыялісты ў галіне этнічнай 
псіхалогіі, шматкультурны асяродак ускладняў 
станаўленне асобы, рабіў сацыяльна-этнічныя 
арыентацыі чалавека нявызначанымі і няўстой-
лівымі [6, с. 12]. Складанасці ў працэсе сацыя-
лізацыі эмігрантаў яскрава праяўляліся ва 
ўзаемакантактах. 

Паспяховасць камунікацыйных адносін 
эмігрантаў залежыць ад актыўнасці асоб, уста-
новак суб’ектаў камунікацыі, ладу жыцця дамі-
нуючага этнасу, клімату краіны-рэцыпіента і 
г. д. Камунікацыйныя сувязі – складаны працэс, 
у якім асноўным сродкам адносін выступае мо-
ва. Бар’ерам для хуткай псіхалагічнай адап-
тацыі ў ЗША была англійская мова, аднак 
праблема замежнай мовы ў поліэтнічным аме-
рыканскім грамадстве не стаяла так востра, як у 
іншых краінах свету. 

Адной з умоў паспяховай адаптацыі 
з’яўляецца імкненне эмігрантаў да самарэаліза-
цыі, якое праяўляецца ў стварэнні палітычных 
саюзаў і грамадскіх аб’яднанняў. Беларускія 
эмігранты ў ЗША ў 1920-я г. намагаліся канса-
лідавацца ў пэўныя арганізацыі, аднак у асноў-
ным большасць з іх дзейнічала непрацяглы час. 
Узровень палітычнай актыўнасці беларускіх 
эмігрантаў у ЗША амерыканскія гісторыкі ацэнь-
ваюць невысока, бо значная частка беларусаў 
не імкнулася да развіцця нацыянальнай ідэі, а 
прадстаўнікі палітычнай эміграцыі знаходзіліся 
ў ізаляцыі, таму не мелі выразнага ўплыву на 
дыяспару [7, с. 133]. Цэнтрам беларускага 
палітычнага жыцця быў горад Чыкага (штат 
Ілінойс), нацыянальная супольнасць праяўляла 

сваю актыўнасць таксама ў Нью-Йорку, Дэт-
ройце, Філадэльфіі, Пітсбургу, Кенашы. Далу-
чэнне беларусаў да пэўных грамадскіх арганіза-
цый дазваляла асобам адчуць сваю запатра-
баванасць, атрымаць сацыяльную падтрымку ў 
складаны перыяд адаптацыі і акультурацыі. 

У Злучаных Штатах Амерыкі адзначыліся 
сваёй працай Беларускі нацыянальны камітэт, 
Беларускае прэс-бюро, Камітэт абароны Бела-
русі, Беларуска-амерыканская нацыянальная 
асацыяцыя [8, с. 217]. У 1930-я гг. у асяродку 
беларускіх эмігрантаў паспяхова ажыццяўлялі 
сваю дзейнасць Беларускі нацыянальны хаўрус 
у ЗША (створаны беларусамі без амеры-
канскага грамадзянства) і Саюз беларуска-аме-
рыканскіх грамадзян (яднаў беларусаў, лега-
лізаваных у ЗША) [9]. Актывістамі Беларускага 
народнага таварыства сталі эмігранты, якія пра-
цавалі на фабрыках Генры Форда ў Дэтройце, 
іх аддзел узначальваў А. Амільчук. Арга-
нізацыя была буйной, бо на фабрыках Г. Форда 
працавала некалькі тысяч беларусаў. Аддзел у 
Дэтройце збіраў грошы для беларускіх сірот і 
студэнтаў, праводзіў публічныя лекцыі, ладзіў 
культурныя вечарыны і дабрачынныя акцыі.  

На вялікі жаль, сусветны эканамічны крызіс 
негатыўна паўплываў на абуджэнне грамадскай 
актыўнасці беларускай дыяспары. Неабходна 
адзначыць, што 1930-я гг. адрозніваюцца спа-
дам арганізацыйнай працы беларусаў Амерыкі, 
скарачэннем дабрачынных акцый і нацыяналь-
ных праектаў. 

Палітычны рух дыяспары намагаўся не 
адставаць ад сусветных грамадскіх працэсаў, 
таму ў беларускім асяродку ЗША пачалі з’яў-
ляцца жаночыя аб’яднанні. Жаночая арга-
нізацыя беларускіх эмігрантак была створана ў 
Чыкага – гэта Жаночы Гурток пры Беларускім 
нацыянальным камітэце [10]. Удзельніцы гурт-
ка спалучалі культурную і палітычную працу ў 
рамках сваіх праектаў, ладзілі вечарыны, 
працавалі ў беларускай кнігарні і г. д. Асноўнай 
задачай арганізацыі эмігрантак стала дапамога 
ў індывідуальнай псіхалагічнай і прававой 
адаптацыі жанчын. Новыя знаёмствы на куль-
турных вечарынах, абмен вопытам і інфар-
мацыяй дазвалялі эмігранткам лягчэй адап-
тавацца ў краіне з невядомай мовай, законамі і 
традыцыямі, чужой культурай і ментальнасцю.  

Беларускія эмігранты ў Злучаных Штатах 
спрабавалі ажыццявіць розныя палітычныя, 
эканамічныя і рэлігійныя праекты. Відавочна, 
ідэяў было болей, чым дазвалялі ім магчымасці. 
Некаторыя амбіцыйныя задумы так і не былі 
рэалізаваныя, аднак іх сутнасць заслугоўвае ўвагі 
сучасных даследчыкаў замежжа. Асаблівасцю 
беларусаў Амерыкі стала ўсведамленне, што па-
спяховы бізнес можа выступаць кансалідуючым 

фактарам для эмігрантаў. Беларуская суполь-
насць спрабавала аб’ядноўваць асоб па нацыяль-
най прыкмеце пры адкрыцці рэстаранаў, крам, 
кааператываў, пахавальных бюро, стварэнні 
рэкламных газет і г. д. Сацыяльная падтрымка 
суайчыннікаў стварала неабходны для адаптацыі 
настрой, дапамагала змагацца са стрэсамі ў цяжкі 
перыяд прызвычайвання да чужога грамадства. 

Напрыклад, у 1923 г. у Чыкага распачалася 
праца па адкрыцці беларускага рэстарана, грошы 
ад якога планавалася дасылаць нацыянальным 
арганізацыям на Бацькаўшчыну [11]. Складана 
рабіць высновы пра папулярнасць беларускай 
кухні ў ЗША, не хапае фактычнага матэрыялу пра 
рэалізацыю праекта. Дакладна можна адзначыць, 
што ідэя была цікавая, тым больш, што эмігранты 
планавалі займацца дабрачыннасцю. 

Амерыканскія каштоўнасці прымушалі бе-
ларускіх эмігрантаў шукаць уласныя крэатыў-
ныя шляхі па рэалізацыі бізнес-праектаў. Уліч-
ваўся той факт, што супрацоўнікам пэўнага 
прадпрыемства было больш зручна працаваць 
сярод землякоў, асоб са зразумелай мовай, мен-
тальнасцю і традыцыямі. Цудоўным прыкладам 
стаў беларускі швейны кааператыў у Бронівіле: 
«Майстэрня мае 30 машын, пры якіх, працуюць 
40 чалавек. Шыюць мужчынскія каптаны. Кож-
ны дзень шыецца па 2000 і болей капта-
ноў» [12]. Сыходзячы з аб’ёмаў, каптаны на 
пачатку 1920-х гг. былі запатрабаваным тава-
рам у амерыканскім грамадстве. 

Важным аспектам у развіцці дыяспары 
з’яўляецца фарміраванне калектыўнай памяці, 
аснову якой складае міф пра Бацькаўшчыну. 
Калектыўныя ўяўленні пра радзіму выступаюць 
кансалідуючым фактарам для большасці эмі-
грантаў, асноўным элементам у развіцці дыяс-
паральнай свядомасці. З цягам часу ў асяродку 
дыяспары адбываецца рамантызацыя ці нават 
ідэалізацыя вобраза пакінутай краіны. 

Важным пытаннем у вывучэнні сацыяльна-
псіхалагічнай адаптацыі беларускіх эмігрантаў 
з’яўляецца фарміраванне вобраза Радзімы ў 
масавай свядомасці дыяспары. Асноўная частка 
беларусаў у ЗША ў міжваенны перыяд уяўляла 
сабой эканамічную эміграцыйную хвалю. Асобы 
прасцей спраўляліся са складанасцямі псіхала-
гічнай адаптацыі, калі мелі магчымасць рэгулярна 
зарабляць прыстойныя (па разліках эмігрантаў) 
грошы. Механізм псіхічнай абароны ў складаных 
сітуацыях абапіраўся на поспехі эмігрантаў у 
фінансавым плане. Імкненне дапамагчы сваякам ці 
жаданне самазацвердзіцца вымушалі эмігрантаў 
дасылаць на радзіму грошы, пасылкі і вопратку. 

Валюту беларусы маглі адправіць пераводам 
праз пошту, а таксама перадаць праз пара-
плаўную кампанію ці карабельнае таварыства. 
Асабліва карысталіся попытам паслугі тых 

кампаній і таварыстваў, якія аддавалі адрасанту 
грашовы перавод менавіта ў далярах. Акрамя 
грошай, эмігранты дасылалі на Бацькаўшчыну 
пасылкі са старым адзеннем. У вялікіх сялянскіх 
сем’ях вопратка заўсёды была патрэбнай, аднак 
атрымаць яе было зусім няпроста. Калі бе-
ларускія эмігранты са Злучаных Штатаў Амерыкі 
дасылалі ў Заходнюю Беларусь старое адзенне, 
пасылка абкладалася значнай мытнай пошлінай. 
Грошы неабходна было заплаціць на пошце пры 
атрыманні дадзенай пасылкі. Нярэдка беларускія 
сяляне адмаўляліся забіраць старое адзенне за 
вялікі кошт [13], таму пасылку супрацоўнікі 
пошты адпраўлялі назад у Амерыку. У пачатку 
1920-х гг. адмовы на атрыманне старой вопраткі з 
мытнымі пошлінамі мелі масавы характар, а 
польскай пошце стала нерэнтабельна ажыц-
цяўляць транспарціроўку такіх пасылак.  

Праблему пачалі вырашаць у 1925–1926 гг. 
Спачатку мытнае ўпраўленне выдала паста-
наўленне, што старое адзенне не будзе 
абкладацца пошлінай для малазабяспечаных 
грамадзян Рэчы Паспалітай. Асобам, якія атры-
моўвалі пасылку на пошце, неабходна было 
прадставіць дакументы аб складаным матэ-
рыяльным становішчы сям’і і пісьмовае па-
цверджанне, што старое адзенне не будзе пе-
рапрадавацца [13]. Меры, якія прынялі польскія 
мытнікі, каардынальна не змянілі сітуацыю. 
Сяляне лічылі, што прасцей адмовіцца ад старой 
вопраткі, чым збіраць для яе артымання шмат-
лікія дакументы. Як вынік, умовы зноў былі 
перагледжаны. З 1926 г. адрасанту не трэба было 
прыносіць на пошту даведкі пра малазабяспе-
чанасць сям’і, аднак пры атрыманні пасылкі неаб-
ходна было запоўніць дэкларацыю, што вопратка 
не стане прадметам спекуляцыі. Адрасант разам з 
дэкларацыяй павінен быў падаць дакументы ў 
мытнае ўпраўленне, каб атрымаць дазвол на 
скасаванне пошліны. Нягледзячы на спрашчэнне 
ўмоў, заставалася частка насельніцтва, якая 
прынцыпова адмаўлялася ад пасылак, бо лічыла 
палітыку мытнага ўпраўлення несправядлівай. 

Заключэнне. Такім чынам, беларуская су-
польнасць у ЗША вызначылася больш высокім 
узроўнем палітычнай актыўнасці і арганізатарскай 
працы ў 1920-я гг., бо ўжо ў 1930-я гг. колькасць 
праектаў дыяспары значна скарацілася. Беларусы 
Амерыкі імкнуліся падтрымліваць кантакты са 
сваякамі на Бацькаўшчыне, што дазваляла ім 
спраўляцца са станам акультурацыйнага стрэсу. 

Амерыканскі ўрад на заканадаўчым узроўні 
ў міжваенны перыяд аказваў уплыў на кан’юнк-
туру эмігрантаў, распрацоўваў меры па асімі-
ляцыі эміграцыйных груп. Псіхалагічная і 
сацыякультураная адаптацыі беларускіх эміг-
рантаў у ЗША адрозніваліся ўмовамі по-
ліэтнічнага грамадства. 

